1633 Farrago: Bæ nokkurn á Vesturlandi kafði svo í snjó, að hann kom ekki upp aftur fyrr en sumarið eftir, og voru þá allir heimamenn dauðir. 

Ballarárannáll: Vetur svo harður, að enginn man slíkan, nema til stórhríða gamla harða vetur [1602 sem kallaður var Lurkur]. Og svoddan fellir, að um allar sveitir var fé og færleikar mestallt dautt, nema hér á sveitum enginn geysifellir. Á krossmessu um vorið [3.maí] var víða engin jörð upp komin, einkum fyrir austan og í Borgarfirði. Jarðbönn komu á mánuði fyrir jól, og aldrei leysti það jarðbann þann vetur, nema sumstaðar komu upp snöp með sumri, einkum hér á Ströndinni, kom þá jörð upp. 

Skarðsárannáll: Vetur aftaka harður um allt Ísland. Hrun og niðurfall peninga. Og þegar á jólum dóu peningar, sem voru færleikar. Gerði spillingablota. Heyleysi alstaðar. Ekkert fólk komst að snjónum til vers, fyrir ófærðum snjóanna. Fyrir suðaustan eigi vitjað kirkna fyrir ofhruni snjóanna, hvorki af prestum né sóknarfólkinu; ekki vatnað peningum nema eitt sinn í viku á sumum bæjum; menn komust eigi fram, varla milli féhúsanna og bæjanna. Fjárhúsin fennti með fjánum og urðu ekki fundin. Fennti og hrönnum peninginn, hundrað hesta suður á Kjalarnesi, item í Borgarfirði. Féllu peningar fyrir sunnan og austan, einninn og vestra af heyleysi; talið 12 hundruð kúa úr Borgarfirði og austur að Ragná dáið hefði; einninn 153 færleikar undir Eyjafjöllum; var og mælt i Skálholti hefði eptirlifað 7 færleikar;  var og einninn hrun af nautum vestur um sveitir. Grassumar lítið, góð veðurátta. Landskjálfti syðra; hrundu bæir í Ölfusi, ekki sakaði menn né peninga. Ís kom á þorra, lá allan vetur, og fram allt nær að Jónsmessu. Enginn afli neins staðar á ísnum. Skútuskipið úr Selvogi forgekk í Herdísarvík, drukknuðu 14 menn, Vestanveður mikið 2. dag Martii, hröktust fé, allvíða fórst af þeim; lágu og menn úti, sköðuðust eigi. 

Vallholtsannáll: Harður vetur. Peningafellir mikill. Óveður mikið 2. Mart[ii]. Kom ís mikill á miðjum vetri og var til miðs sumars, komst ekki fólk til vers. Fennti 100 hesta á Kjalarnesi. 

1634  Suðurnesjaannáll: Féll þá fátækt fólk af hungri og dó hrönnum saman þar, er sótti að sjó. Dóu 40 manns í Grindavík, en í Útskála- og Hvalnessóknum 200 manns.  

Ballarárannáll: Vetur mjög harður og graslítið sumar.

Skarðsárannáll: Vetur góður norðanlands í sumum stöðum. Grassumar lítið, votviðrasamt. Skemmdust hey. Heyleysi, dó peningur. Féll fátækt fólk í hungri, varð og líka úti. 

Vallholtsannáll: Vetur harður víða. Hart vor. Mikið mannfall víða um sveitir af hungri. Sumar graslítið, nýttust hey lítt. ... Sló þruma niður Lopthúsið í Bræðatungu, meira en 50 hundraða skaði.         

1635 Skarðsárannáll: Vetur góður fyrir norðan. ... Drukknun 14 manna á Vestmannaeyjum. Drukknuðu 3 menn á Vatnsleysuströnd.

Vallholtsannáll: Vetur góður. Vor gott og sumar. ... Vetur harður til jóla. Peningafellir mikill undir Eyjafjöllum og víða um suðursveitir. 

